
Aditikritam 02 Vishnu Stotram

అదితికృతం ౨ విష్ణుస్తోత్రమ్ 

అదితిరువాచ ।
తతః ప్రీతా  జగన్మాతా ధాతారం జగతాం హరిమ్ ।
తుష్టావాదితిరవ్యగ్రా  కృత్వా తత్ప్రవణం మనః ॥ ౫-౩౦-౫॥
నమస్తే పుణ్డరీకాక్ష ! భక్తానామభయఙ్కర ।
సనాతనాత్మన్ సర్వాత్మన్!భూతాత్మన్!భూతభావన ॥ ౫-౩౦-౬॥
ప్రణేతా  మనసా బుద్ధేరిన్ద్రియాణాం   గుణాత్మక!త్రిగుణాతీత  ।
నిర్ద్వన్ద్వ  !శుద్ధసత్త్వ  !హృది స్థిత  ॥ ౫-౩౦-౭॥
సితదీర్ఘాదినిఃశేషకల్పనాపరివర్జిత   ।
జన్మాదిభిరసంస్పృష్ట ! స్వప్నాదిపరివర్జిత  ॥ ౫-౩౦-౮॥
సన్ధ్యా  రాత్రిరహోభూమిర్గగనం   వాయురమ్బు చ ।
హుతాశనో మనో బుద్ధిర్భూతాదిస్త్వం  తథాచ్యుత ॥ ౫-౩౦-౯॥
సృష్టిస్థితివినాశానాం   కర్త్తా  కర్తృపతిర్భవాన్  ।
బ్రహ్మవిష్ణుశివాఖ్యాభిరాత్మమూర్త్తిభిరీశ్వర   ॥ ౫-౩౦-౧౦॥
దేవా యక్షాస్తథా దైత్యా  రాక్షసాః సిద్ధపన్నగాః  ।
కుష్మాణ్డాశ్వ  పిశాచాశ్వ గన్ధర్వా  మనుజాస్తథా ॥ ౫-౩౦-౧౧॥
పశవో మృగమాతఙ్గాస్తథైవ    చ సరీసృపాః ।
వృక్షగుల్మలతా బహ్వ్యః సమస్తాస్తృణజాతయః  ॥ ౫-౩౦-౧౨॥
స్థూలా  మధ్యాస్తథా సూక్ష్మాః స్థూలసూక్ష్మతరాశ్చ  యే ।
దేహభేదా భవాన్ సర్వే యే కేచిత్ పుద్గలాశ్రయాః   ॥ ౫-౩౦-౧౩॥
మాయా తవేయమజ్ఞాతపరమార్థాతిమోహినీ   ।
అనాత్మన్యాత్మవిజ్ఞానం  యయామూఢ़ో నిరుఘ్యతే ॥ ౫-౩౦-౧౪॥
అస్వే స్వమితి భావోఽత్ర యత్పుంసాముపజాయతే ।
అహం మమేతి భావోఽత్ర యత్ప్రాయేణాభిజాయతే ।

సంసారమాతుర్మాయాయాస్తవైతన్నాథ ! చేష్టితమ్  ॥ ౫-౩౦-౧౫॥
యైః  స్వధర్మపరైర్నాథ ! నరైరారాధితో  భవాన్ ।
తే తరన్త్యఖిలామేతాం మాయామాత్మవిముక్తయే ॥ ౫-౩౦-౧౬॥
బ్రహ్మాద్యాః  సకలా దేవా మనుష్యాః పశవస్తథా ।
విష్ణుమాయామహావర్త్తమోహాన్ధతమసాఽఽవృతాః   ॥ ౫-౩౦-౧౭॥
ఆరాధ్య త్వామభీప్సన్తే కామానాత్మభవక్షయమ్ ।
యదేతే పురుషా మాయా సైవేయం  భగవంస్తవ ॥ ౫-౩౦-౧౮॥
మయా త్వం పుత్రకామిన్యా  వైరిపక్షక్షయాయ  చ ।
ఆరాధితో న మోక్షాయమాయావిలసితం హి తత్ ॥ ౫-౩౦-౧౯॥
కౌపీనాచ్ఛాదనప్రాయా  వాఞ్ఛా కల్పద్రుమాదపి  ।
జాయతే యదపుణ్యానాం సోఽపరాధః స్వదోషజః ॥ ౫-౩౦-౨౦॥
తత్ప్రసీదాఖిలజగన్మాయామోహకరావ్యయ!అజ్ఞానమ్  ।
జ్ఞానసద్భావభూతం  భూతేశ!నాశయ ॥ ౫-౩౦-౨౧॥
నమస్తే చక్రహస్తాయ  శార్ఙ్గహస్తాయ  తే నమః ।
గదాహస్తాయ తే విష్ణో ! శఙ్ఖహస్తాయ  తే నమః ॥ ౫-౩౦-౨౨॥
ఏతత్పశ్యామి తే రూపం స్థూలచిహ్నోపలక్షితమ్  ।
న జానామి పరం యత్తే ప్రసీద  పరమేశ్వర ॥ ౫-౩౦-౨౩॥
ఇతి విష్ణుపురాణే  పఞ్చమభాగే త్రింశాధ్యాయాన్తర్గతం 

అదితికృతం విష్ణుస్తోత్రం   సమాప్తమ్ ।
విష్ణుపురాణ  । అధ్యాయ ౫/౩౦/౬-౨౩॥
viShNupurANa . adhyAya 5/30/6-23..

